
VYFDE SONDAG Ná EPIFANIE

liturgiese voorstel

	Leesroostertekste

Fokusteks: 

Jesaja 40:21-31
Ander tekste:
Psalm 147:1-11; 1 Korintiërs 9:16-23;        



Markus 1:29-39


	Inleiding

God is die Skepper van hemel en aarde en moet as Heerser van die skepping erken word. Die een wat op Hom vertrou kry nuwe krag om voluit te leef. Hulle moet Hom eer en verheerlik en kan nie anders as om te vertel van sy grootheid en goedheid nie. As hulle die Here dien, doen hulle net wat reg is. Hulle moet geen beloning verwag vir hulle toewyding nie.


	God versamel ons voor Hom

Gebruik Psalm 147:1, 3, 5-7 as votum en volg dit op met ’n loflied. Sien aanvangslied onder.


	Diens van die tafel

In die nagmaal vier ons dit wat geen mens in homself kon doen nie, maar God vir ons gedoen het deur sy Seun in die gestalte van ’n sondige mens te stuur as ’n offer vir ons sonde. Die nagmaal bevestig aan ons dat daar geen ander Verlosser as Jesus Christus, die Seun van God is nie en dat ons volkome vergewing van ons sondes kan kry op grond van sy enige offer aan die kruis. In die nagmaal verwerp ons alle eie pogings om onsself te red en plaas ons ons volle vertroue op die soenverdienste van ons Here Jesus Christus aan die kruis, waarvan die tekens, brood en wyn, getuig.

So is die nagmaal ’n openbare belydenis van jou geloof in Jesus Christus, die Seun van God as jou enigste Verlosser.  Met die neem en gebruik van die tekens verklaar jy dat jy die verlossing deelagtig geword het en dat jy ook die verlossende en genesende krag van Christus in die jaar met jou saamneem net soos die brood en die wyn deel van jou word.

Geloofsbelydenis


	Diens van die Woord
Oorweeg om as inleiding tot of na die Skriflesing “Sweef soos ’n arend te speel”. (Beskikbaar op 50 Grootste Geestelike Treffers.)


	Uitsending

1 Korintiërs 9:19-23 kan gebruik word as ’n aansporing om die week voluit vir die Here te gaan leef – diensbaar aan jou naaste sodat jy deel kan hê aan die vrug van die evangelie.

	Musiek en sang

Aanvangslied: Lied 176

Lof: Lied 184; 205;  Flam 40; NSG 25; 45


	Antwoord op prediking: Flam 13; NSG 269

Slotlied: Lied 513; 518; NSG 385




preekstudie – JESAJA 40:21-31
Teks

In Jesaja 40:22 word ’n belangrike stelling gemaak: “Hy sit bo die kring van die aarde . . .” (OAV), of soos die NAV die uitdrukking weergee: “God het sy troon bokant die hemelkoepel . . .” Die Hebreeuse woord wat as “kring” of “hemelkoepel” vertaal word, hou verband met die waarneming dat die aarde en/of die horison/sigbare hemelruim as ’n skyf voorgestel word (sien Spr 8:27; Job 22:14; 26:10). Nietemin, die God van Israel word as die Koning van die heelal uitgebeeld. Sy troon setel bokant alles in die hemel en op die aarde. Dit is ’n kosmiese voorstelling van God se koningstroon en 
-heerskappy. Die omringende teksgedeeltes moet teen hierdie agtergrond verstaan word.

Konteks

Die Jesajaboek verwys telkens na die koningsheerskappy van God. Een manier waarop hierdie begrip in die boek na vore kom, kan gesien word in die gebruik van die werkwoord vir koningsheerskappy (24:23; 52:7) en die selfstandige naamwoord vir koning (41:21; 43:15; 44:6). Hierdie verwysings vorm ’n oorkruisrangskikking ten spyte daarvan dat dit in tekste staan wat ver van mekaar af voorkom.

’n Ander waarneming hou verband met ’n literêre struktuur wat die inhoud van die boek in geheel domineer. So word die begrip van die “troon” onder andere gebruik om God se koningsheerskappy mee uit te druk. “Troon” staan metonimies vir sy koningskap. Die troon van God word ook in verhouding tot ander trone gestel, naamlik die troon van Dawid, die van die nasies en moontlik van die dienaar van die Here. Die betrokke verwysings na die troon van God kom dwarsdeur die boek op strategiese plekke voor (vgl 6:1 troon van die Here in die tempel; 8:18 troon van die Here op Sion; 9:6 troon van koning Dawid; 14:9 troon van die konings van die nasies; 4:13 troon van die koning van Babilon; 16:5 troon van koning Dawid; 22:22-23; troon van koning Dawid; 33:5 troon van die Here in die hoogte; 37:16 troon van die Here op die gerubs; 40:22 troon van die Here bokant die aarde; 47:1 troon van dame Babilon; 47:8 troon van dame Babilon; 52:13 troon van die Dienaar van die Here; 57:15 troon van die Here in die hoogte; 66:1 troon van die Here in die hemel). Indien al hierdie tekste diagrammaties gegroepeer word, vertoon dit ’n besondere vorm van oorkruisrangskikking. Die koningstroon van die Here vorm die hoofmoment van die oorkoepelende rangskikking terwyl dit alle ander trone omsluit en oorheers. Die boodskap van die boek setel in die troonbegrip en daarom in die konings-heerskappy van God.

God se koningsheerskappy is die oorheersende tema in die Jesajaboek. Al die profetiese materiaal wat rondom hierdie visie voorkom, word daardeur bepaal. Die voorstelling vorm ook die hoofgedagte van die preekstudie. Die afgebakende gedeelte vorm deel van die sogenaamde “Troosboek”. Daar word aangekondig dat die Here Israel uit die Babiloniese Ballingskap bevry het.

Preekvoorstel

Die hoofsaak: Ons let in die besonder daarop dat die troon van die Here lokale en universele dimensies vertoon. Volgens Jesaja 6:1 staan die troon van die Here in die tempel in Jerusalem. Jesaja 40:22 dui vervolgens aan dat die troon van die Here bo of op die “kring” van die aarde gesetel is. Die voorstelling eindig egter nie daar nie. Reg aan die einde van die Jesajaboek lees ons dat die hemel self ook as die troon van God dien (66:1). Dit wil dus voorkom asof die voorstelling van die troon en daarmee die koningsheerskappy van die Here ’n stygende orde vertoon wat progressief deur die hele boek heen beweeg. Hierdie voorstelling of ontwikkeling dat die koningsheerskappy van God al verder van die aarde af beweeg, is ’n tipiese kenmerk van die apokaliptiek. Openbaring 21:2 gee miskien ’n aanduiding dat die koninkryk van God in die nuwe bedeling weer na die aarde sal neerdaal. Daarteenoor word die pseudokoning, alle pseudokonings, aan satire onderwerp en van alle koninklike eer en mag gestroop (Jes 14 en 47). 

Die voorgestelde teksgedeelte behoort saam met die voorafgaande teksgedeelte (40:12-20) gelees te word. Uit laasgenoemde word onder andere die volgende duidelik. Israel oordeel dat God hulle aan ander magte, naamlik die regeerders en gode van Babel oorgegee het. Die verkondiging van die profeet in vers 22 en verder is ’n reaksie op Israel se noodroep, naamlik dat hulle gevangenskap en alles wat daarmee gepaard gaan hulle daartoe gebring het om te aanvaar dat hulle God nie by magte was om hulle wegvoering in ballingskap te verhoed nie. Hy kan hulle ook nie uit die ballingskap verlos nie. Die gevolgtrekking: Die Here het hulle in die steek gelaat.

In die redevoering vanaf 40:12 en verder, wat uit ’n reeks retoriese vrae en antwoorde bestaan, konfronteer die skrywer sy hoorders/lesers oor hulle wantroue en wanhoop. Hy vra onder andere of hulle dan onkundig is oor wie die ganse heelal geskep het. Hy is verbaas dat Israel beïndruk kan word deur die Babiloniërs se verering van Bel en Nebu, gode wat klaar aan die wankel is (46:1). Hoe kan hulle daaraan twyfel dat die Here die enige, ware Skepper is? En nog erger: Hoe kan Israel hulle God met ’n mensgemaakte god, ’n afgod, vergelyk? (40:19ev). Die God van Israel kan nie met die gode van Babel vergelyk word nie. Hy is nie soos daardie gode van hout, silwer en goud aanmekaar gesit nie.

Anders as wat die volk Israel tans oor hulle God dink, verkondig die teksgedeelte dat die Here nie net alles geskep het nie, maar Hy troon ook bo alles uit, om die waarheid te sê, die ganse skepping is sy troon (66:1). Teen hierdie agtergrond stel die betrokke teksgedeelte ’n retoriese of miskien eintlik ’n ironiese vraag in vers 21: “Weet julle dan nie, het julle nie gehoor nie, is dit nie van die begin af aan julle bekend gemaak nie, het julle nie ’n begrip van hoe die aarde ontstaan het nie? God het sy troon bokant die hemelkoepel . . .”

Die skrywer lê ’n verband tussen die vrae van onsekerheid in die Israeliete se gemoed en die posisie van God op sy kosmiese koningstroon. Wat het hierdie twee dinge met mekaar te doen? Die teenstrydige is dat twee uitgangspunte die argumente motiveer en in botsing met mekaar bring. Israel soek antwoorde op hulle lewensvrae, nie ’n idilliese prentjie van hulle God nie. Hulle soek bewyse dat Hy kan optree, dat Hy hulle kan red. 

Maar nee, net soos in die geval van Job, antwoord God ook in hierdie geval nie direk op Israel se troostelose soeke na antwoorde nie. Die God van Israel weier, by wyse van spreke, om haastig te reageer en korttermyn-antwoorde aan Israel te gee. Die God van Israel tree nie demonstratief op nie. Hy wil, soos dit deur die hele Skrif na vore kom, Hom verheerlik voor Israel en die wêreld; sodat hy as die enige ware Skeppergod aanvaar en in daardie hoedanigheid aanbid word. En dit gaan tyd neem; dit het 70 jaar geneem voor Israel deur God se beloftes, soos gedurende die ballingskap gemaak, weer na hulle land kon terugkeer.
Mens kry die indruk dat die profeet vir Israel wil wys dat, as hulle net ’n slag hulle oë na die hemel wil ophef, hulle vir God sal sien, maar nie in lewende lywe nie, ook nie in ’n wolkformasie wat na ’n godegesig lyk nie, of outosuggestiewe sogenaamde visioene ervaar nie. Hulle sal nie eens die vingerafdrukke van God op die skepping kan waarneem nie – hulle sal net die skeppingswerke van God sien. Die visie van hierdie majestueuse getuienis van God sal hulle denke radikaal verander, van die kyk na binne na die wegkyk van die self en let op die beloftes van die onsigbare God. As hulle net die profeet se woorde in gedagte wil hou, dat God se troon bokant die hemelkoepel staan. Dit en dit alleen behoort enigeen in Israel tot bedaring te bring en gelowig te laat wag op God se verlossing uit die ballingskap.

Nuwe Testament

Die boek Jesaja word meer in Openbaring aangehaal as enige ander boek uit die Ou Testament. Dit is seker daarom dat Openbaring ’n byna soortgelyke voorstelling van die koningsheerskappy van God as Jesaja gee. In Openbaring word die troonbegrip ook veral aangewend om die gedagte van God se koningskap te beklemtoon en die finale ontplooiing daarvan uit te beeld.

Die troon van die Here, die groot Koning, staan aan die begin (6:1) en einde (66:1) van die Jesajaboek. Alles waarvan hierdie profeet spreek, beweeg tussen die troon van Jahwe wat aan die begin en aan die einde daarvan staan. Maar in die hart van die boek neem die troon ook ’n ereposisie in (40:22). Alles begin by die troon van Jahwe en alles eindig daar. Alles wentel om sy troon. Net so domineer die troonbegrip die eerste gedeelte van Openbaring: Hoofstuk 4-7 word deur die begrip van God se troon omraam. Hoofstuk 4 begin met ’n verwysing na die troon van God, terwyl hoofstuk 7 afsluit met ’n verwysing na die troon. Tussen genoemde hoofstukke word verwys na die optrede van die Lam (hfst 5), die ellendes op aarde (hfst 6) en die verlostes wat God in die hemel aanbid (hfst 7). Maar die troon staan voor en na al genoemde gebeure en sluit alles in. Alles begin by die troon van God en alles eindig ook daar. Buite die troon van God om gebeur niks. Daar bestaan nêrens ’n vakuum waar God se heerskappy nie opereer nie.

In Jesaja word die “dienaar van die Here” en die koningskap van God nog indirek met mekaar in verband gebring. In Openbaring word die voorstelling van die persone van God die Vader, God die Seun en God die Heilige Gees tot ’n aangrypende uitbeelding van die goddelike Drie-eenheid saamgesnoer: Die Vader op die troon (4:2), die Seun in die middel van die troon (5:6), die Heilige Gees voor die troon (4:5). Die prominensie van die koningskap van God in die profesie van Jesaja en in die apokaliptiese voorstelling van Openbaring, ontlok die aanbidding van God se kinders.

